
MINN VOLUNTIER

Fl-Eżerċizzi tar-Randan ta’ l-1977, Dun Victor, li dejjem emmen fil-potenzjal taż-żgħażagħ u fil-għotja ġeneruża tagħhom infushom, għamel appell lil dawk preżenti.  Stedinhom iniżżlu isimhom fuq karta jekk kienu lest li jimpenjaw ruħhom u jwieġbu għas-sejħa li Alla kien qed jagħmlilhom biex iservuh fl-ifqar fost il-fqar u igħixu l-ispirazzjoni evanġelika:


“Kull ma tagħmlu ma’ l-inqas fost dawn ħuti, tkunu qed tagħmluh lili.”

Minn ħafna li applikaw, intagħżlu 20 żagħżugħ u żagħżugħa, li uħud huma hawn preżenti llum.  Tajna ħafna, kif jafu jagħtu żgħażagħ ġenerużi.  Iżda irċevejna ħafna aktar.


Dan il-grupp ta’ żgħażagħ kienu motivati u lesti li jgħidu ‘iva’ lil Alla biex iħobbuh u jaqduh fil-bniedem batut.  Kienu spiss jiltaqgħu biex flimkien  jikbru fl-imħabba t’Alla u ta’ xulxin, kif ukoll biex jitgħallmu kif iġibu ruħhom b’mod professjonali ma’ min għandu bżonn l-għajnuna.


Nhar ta’ Erbgħa kienet ġurnata speċjali u sagrosanta.  Tfalli l-laqgħa kont tħossu nuqqas kbir.  Kienet il-ġurnata meta konna niltaqgħu, kulħadd wara x-xogħol, biex nitgħallmu ngħixu flimkien, nitgħallmu kif nikbru fil-ħajja spiritwali, u nirċievu tagħlim tekniku.


Konna wkoll inqattgħu weekends flimkien fi gruppi, taħt id-direzzjoni ta’ saċerdot biex dejjem napprofondixxu l-ħajja tagħna.  Żewġ gruppi għadhom jiltaqgħu sallum.


Il-formazzjoni spiritwali kellha importanza kbira fil-ħajja tal-grupp.  Il-formazzjoni teknika ukoll għaliex Dun Victor dejjem emmen illi l-batut jistħoqqlu l-aħjar servizz.


Dun Victor kien rawwem lil dan il-grupp ta’ żgħażagħ, imħeġġin u ħerqana,  mhux biss bit-tagħlim li kienu jirċievu, iżda wkoll billi jiltaqgħu mar-realtà.  Għalhekk kien jibagħthom fi gruppi jżuru l-morda fl-isptarijiet, inkluż Mount Carmel; lill-familji fil-bżonn speċjalment ta’ mad-dawra ta’ Palazzo Caraffa, fil-Belt, fejn kien l-ewwel uffiċċju tal-Caritas; lill-anzjani fid-Djar, liż-żgħażagħ fid-diffikultà f’Merħba Bik u oħrajn fil-bżonn.


Permezz ta’ dan l-ewwel grupp ta’ żgħażagħ, twaqqfu ħames servizzi:

1. Id-Djakonija

2. Il-Counselling

3. Information & Referal (Dan kien grupp li ġabar f’Direttorju  - l-ewwel wieħed li gie ppublikat - informazzjoni dwar is-servizzi li setgħu jagħmlu użu minnhom il-persuni fid-diffikultà)

4. Għajnuna f’Merħba Bik 

5. Appoġġ lill-Persuni li jagħmlu użu mis-Servizz għas-Saħħa Mentali, magħruf aħjar bħala Thursday Club.

Bix-xhieda ħajja ta’ dan l-ewwel grupp, ħafna oħrajn ingħaqdu biex ikomplu din l-esperjenza.  Matul dawn it-30 snin il-mijiet ta’ voluntieri tal-Caritas kienu s-sinsla tal-ħidmiet li żviluppaw bi tweġiba għall-ħtiġijiet ġodda.


Illum il-Caritas toffri 19-il servizz: fosthom 

· 4 Ċentri ta’ Riabilitazzjoni mid-droga 

· Programm ta’ Riabilitazzjoni għall-Priġunieri  

· Harm Reduction Shelter u Drop-In Centre 
· Programmi ta’ Prevenzjoni fl-Iskejjel, kif ukoll fl-Industrija  

· Korsijiet ta’ Parenting Skills għall-Ġenituri
· Ċentri Soċjali għall-Anzjani fil-parroċċi
· Żjajjar lill-Anzjani fid-Djar tal-Knisja

· Ċentru ta’ pariri u għajnuniet biex anzjani u persuni b’diżabilità jistgħu ikomplu jgħixu kemm jista’ jkun indipendenti, dan magħruf bħala ILAC 
· Jingħata Counselling lil kull min jersaq għall-għajnuna fosthom lil min hu f’riskju ta’ l-AIDS jew Sexually Transmitted Infections;
· Twaqqfet Fondazzjoni għall-Vittmi ta’ l-Użura; 

· Hemm it-21+ - grupp għal żgħażagħ li jħossuhom weħidhom; 
U Self-Help Groups:

· RoSe – gruppi għar-romol u separati 
· L-Epilepsy Support Group għal dawk li jbatu mill-epilessija u l-familji tagħhom
· Il- Huntington’s Family Support Group għall-familji ta’ dawk li jbatu mill-marda tal-Huntington’s

· Gamblers Anonymous u l-familji tagħhom.

· U fl-aħħar u mhux l-inqas, insemmi d-Djakonija – servizz li mill-bidu kien il-qofol tal-ħidma tal-Caritas.  Dan huwa servizz ta’ kordinament u taħriġ għall-gruppi ta’ ħidma soċjali fil-parroċċi.


Illum, kważi dawn is-servizzi kollha qed jingħataw minn Staff professjonali bil-għajnuna ta’ numru kbir ta’ voluntieri.

Nagħlaq din l-istorja fil-qosor ta’ dawn it-30 sena billi nistedinkom inroddu ħajr lil Alla li tana lil Dun Victor li għaraf igħid ‘IVA’ lil Alla għas-sejħa li għamillu biex jaqra s-sinjali taż-żminijiet, wieġeb għall-ħtiġijiet tal-persuni fid-diffikulta`, u qanqal lil tant nies matul dawn it-30 sena u aktar biex jimpenjaw ruħhom u jgħixu s-sejħa tagħhom biex iħobbu u jaqdu lil ħuthom fil-bżonn.  Grazzi.
~.~.~.~.~.~.~.~.~.~.~
